
Għeżież ħuti fl-episkopat
Intikom merħba mill-qalb fiż-żmien li qegħdin tagħmlu dan il-pellegrinaġġ “ad limina Apostolorum” li wassalkom hawn biex titolbu fuq l-oqbra tal-Appostli Pietru u Pawlu u biex miegħi tirriflettu fuq il-ferħ u l-isfidi tal-Knisja fil-Botswana, fl-Afrika t’Isfel u fi Swaziland.  Il-preżenza tagħkom tesprimi l-għaqda li għandkom mas-Suċċessur ta’ Pietru u hija opportunità biex intom tiġġeddu fil-fidi u fil-ministeru tagħkom bħala mexxejja tal-poplu t’Alla. Nirringrazzja lill-Kardinal Napier għall-kliem imqanqal ta’ tislim f’isem il-Kattoliċi tad-djoċesijiet tagħkom, tas-saċerdoti, reliġjużi u fidili lajċi.  Permezz tagħkom jien niżgurahom mill-imħabba tiegħi u mis-solidarjetà tiegħi bit-talb.

Il-laqgħa tagħna tallum ittina okkażjoni biex nirringrazzjaw lil Alla l-Missier għall-espansjoni tal-Knisja fil-pajjiżi tagħkom, mertu tal-impenn tal-missjunarji li waslu għandkom minn bosta nħawi, li, flimkien ma’ ħafna rġiel u nisa indiġeni tal-Afrika t’Isfel, tal-Botswana u ta’ Swaziland, żergħu fil-fond iż-żerriegħa tal-fidi fost il-popli tagħkom.  Għal ġenerazzjonijiet sħaħ huma ħarġu biex jiltaqgħu man-nies kull fejn kienu jinsabu: fil-villaġġi, fl-ibliet u speċjalment fiż-żoni urbani li qed jespandu l-ħin kollu.  Bnew knejjes, skejjel, sptarijiet li qdew lill-pajjiżi tagħkom għal kważi żewġ sekli.  Dan il-wirt għadu jiddi sallum fil-qalb ta’ kull min jemmen u fl-opri tal-appostolat li għadhom isiru.  Il-Vanġelu jgħallem li ż-żeriiegħa tal-Kelma, darba tkun inżergħet, tikber waħedha anki meta l-bidwi jkun rieqed, u tagħmel ir-rieda tagħha «b’għamliet tassew differenti minn xulxin, hekk li spiss taħarbilna minn taħt idejna u tfarrak l-iskemi mentali tagħna» (Evangelii Gaudium n. 22).

Minkejja tant sfidi, il-pajjiżi tagħkom huma mbierkin minn parroċċi  li jwarrdu, li spiss jiffjorixxu minkejja avversitajiet mill-akbar: distanzi kbar bejn il-komunitajiet, nuqqas ta’ riżorsi materjali u nuqqas ta’ aċċessibilità għas-sagramenti.  Naf li f’xi djoċesijiet qed jitħejjew djakni permanenti biex jgħinu lill-kleru fejn hemm in-nuqqas ta’ saċerdoti.  Qed isir sforz komuni biex tiġġedded u ssir aktar fil-fond it-tħejjija tal-katekisti lajċi li jassistu lill-ommijiet u l-missirijiet li jippreparaw lill-ġenerazzjonijiet futuri fil-fidi.  Is-saċerdoti, ir-reliġjużi rġiel u nisa huma fehma waħda u qalb waħda fis-servizz li jagħtu lill-ulied Alla li m’għandhomx min jiddefendihom – ir-romol, l-ommijiet singoli, id-divorzjati, it-tfal li jgħixu f’riskju, u speċjalmet il-miljuni ta’ tfal orfni minħabba l-AIDS – li ħafna minnhom huma wkoll kapijiet ta’ familja fiż-żoni tal-kampanja.  Verament, l-għana u l-ferħ tal-Vanġelu huma mgħejxa u kondiviżi mill-Kattoliċi mal-persuni li jgħixu madwarhom.  Pajjiżi ta’ taħlit ta’ reliġjonijiet fejn il-minoranza Kattolika qegħeda dejjem tiżdidilha l-ħtieġa li taħsbu għal rasha għax qed tonqsilha l-għajnuna minn dawk il-Pajjiżi li kienu l-ewwel li bgħatulhom il-missjunarji.  Ħafna minnhom jaħdmu b’ġenerożità kbira f’bosta proġetti ta’ karità, u b’hekk juru l-wiċċ mimli mħabba ta’ Kristu lil dawk li l-aktar għandhom bżonn.  Kull wieħed u waħda huma sinjal ta’ tama għall-Knisja kollha!  Nitlob biex huma jkomplu jipperseveraw fil-bini tas-Saltna tal-Mulej b’ħajjithom, biex jofru xhieda tal-verità u bix-xogħol ta jdejhom li jaħji t-tbatijiet ta’ tant persuni.
Intom kellimtuni dwar sfidi pastorali gravi li qed iħabbtu lill-komunitajiet tagħkom.  Il-familji Kattoliċi qed ikollhom anqas tfal u dan qed iħalli effett fuq in-numru ta’ vokazzjonijeit għas-saċerdozju u għall-ħajja reliġjuża.  Uħud mill-Kattoliċi qed jitbegħedu mill-Knisja biex jingħaqdu ma’ gruppi li qed joffru li jtuhom xi ħaġa aħjar.  Mal-uġigħ ta’ ħafna nisa qed jiżdied ukoll l-abort li jħalli fihom feriti fiżiċi u spiritwali profondi wara li jkunu ċedew għall-pressjoni tal-kultura sekulari li tiżvaluta r-rigal tas-sesswalità mogħti lilna minn Alla u d-dritt għall-ħajja tat-trabi mhux imwielda.  Minbarra dan, l-għadd tas-separazzjonijiet u tad-divorzji hu kbir.  Dan qed jiġri saħansitra fost il-familji nsara.  B’hekk qed jiġri li spiss it-tfal mhux qed jitrabbew f’ambjent ta’ familja stabbli.  Nosservaw ukoll, b’għafsa ta’ qalb kbira, u ma nistgħu nagħmlu xejn aktar ħlief li nikkundannawha, il-vjolenza fuq it-tfal u n-nisa.  Dawn ir-realtajiet kollha jheddu l-qdusija taż-żwieġ, l-istabbiltà tal-ħajja fil-familja u, bħala konsegwenza, il-ħajja tas-soċjetà globalment.  F’dan il-baħar ta’ diffikultajiet, aħna, isqfijiet u saċerdoti, għandna nagħtu xhieda koerenti tat-tagħlim morali tal-Evanġelju.  Jien inħossi żgur li d-determinazzjoni tagħkom li tgħallmu l-verità «f’kull ċirkostanza adattata» (2 Tim 4,2) mhi se tnin qatt għax imsaħħha mit-talb u d-dixxerniment u mmexxija dejjem mill-ħniena.
Napprezza l-fatt li intom, isqfijiet tal-Botswana, tal-Afrika t’Isfel u ta’ Swaziland, intom magħqudin ma’ nieskom fil-postijiet fejn jgħixu, fuq il-postijiet tax-xogħol, fejn jistudjaw, u intom solidali ma’ min hu qiegħed fil-pajjiżi tagħkom.  Il-biċċċa l-kbira ta’ nieskom mill-ewwel jidentifikaw ruħhom ma’ Ġesù li kien fqir u emarġinat, li ma kellux post fuqhiex iserraħ rasu.   Meta tkunu qed taffrontaw dawn l-eżiġenzi pastorali, nitlobkom toffru, minbarra dak li hu materjali, għajnuna spiritwali akbar u gwida morali aktar solida billi tiftakru li n-nuqqas ta’ Kristu hu l-akbar faqar fost kollox.  Anki hawn irridu nfittxu metodi ġodda u kreattivi biex ngħinu lin-nies jiltaqgħu ma’ Kristu billi jifhmu l-fidi aktar fil-fond.

Sfida oħra, li diġà semmejt qabel, hi n-nuqqas ta’ saċerdoti – l-ewwel kollaboraturi tagħkom fil-ħidma tal-evanġeliżżazzjoni – kif ukoll nuqqas sinifikanti ta’ seminaristi.  Hemm bżonn impuls ġdid: promozzjoni ġdida u awtentika tal-vokazzjonijiet f’kull territorju, għażla bil-għaqal tal-kandidati li jridu jistudjaw fis-seminarju, l-inkoraġġiment għaqli fis-snin ta’ wara l-ordinazzjoni.
Flimkien mas-saċerdoti, ir-reliġjużi u l-katekisti lajċi, kellhom u għadhom qed jaqdu rwol fundamentali għat-tkabbir tal-komunitajiet tagħkom.  Hu essenzjali li jirċievu mingħandkom l-inkoraġġiment u s-sapport, speċjalment bit-tiswir ta’ programmi ta’ formazzjoni permanenti li jkunu mwaħħrin radikalment fil-Kelma ispirata minn Alla, u billi tgħallmu lit-tfal u lill-adulti l-ħajja tat-talb u kif isiru għammiela bil-frekwentazzjoni tas-Sagramenti.  Partikolarment għandna nerħgħu niskopru mill-ġdid is-Sagrament tar-Rikonċiljazzjoni bħala dimensjoni fundamentali tal-ħajja tal-grazzja.  Il-qdusija u l-indissolubiltà taż-żwieġ nisrani, li spiss jiġġarraf minħabba l-pressjoni tad-dinja sekulari, jeħtieġ li jkunu approfonditi permezz ta’ duttrina ċara u tax-xhieda mogħtija minn koppji miżżewġin impenjati.  Iż-żwieġ nisrani hu patt ta’ mħabba għall-ħajja kollha bejn raġel u mara suġġett għal sagrifiċċji li jevitaw l-idea illużorja dwar il-libertà sesswali u li jiffavorixxi l-fedeltà konjugali.  Il-programmi ta’ tħejjija għas-Sagrament taż-żwieġ li għandkom, mgħonijin mit-tagħlim tal-Papa Ġwanni Pawlu II dwar iż-żwieġ u l-familja, juru li huma strumenti promettenti, u, fil-fatt indispensabbli biex tikkomunikaw il-verità li teħles dwar iż-żwieġ nisrani, u qed inisslu fiż-żgħażagħ tama ġdida għalihom infushom u għall-futur tagħhom bħala koppja miżżewġa u bħala ommijiet u missirijiet.
Innutajt ukoll il-preokkupazzjoni tagħkom dwar li l-moralità nisranija qed tiġġarraf, inkluża t-tentazzjoni li qed tiżdied, ta’ kollużjoni mad-diżonestà.  Din hi kwsitjoni li intom affrontajtuha profetikament bid-dikjarazzjoni pastorali tagħkom dwar il-korruzzjoni.  Kif għidtu tajjeb «il-korruzzjoni hija serq mingħand il-foqra... tferi lil min hu vulnerabbli... tagħmel ħsara lill-komunità kollha... teqred il-fiduċja tagħna».  Il-komunità nisranija hija msejħa biex tkun koerenti max-xhieda tal-virtù tal-onestà u tal-integrità, sabiex inkunu nistgħu nidhru quddiem il-Mulej u quddiem il-proxxmu tagħna, b’idejna ndaf u b’qalb safja (Salm 24,4) ħalli nkunu ħmira tal-Evanġelju fil-ħajja tas-soċjetà.  Naf li b’dan il-prinċipju morali fundamentali f’moħħkom intom se tkomplu taffrontaw din is-sitwazzjoni u l-preokkupazzjonijiet soċjali l-oħrajn kollha, bħalma hi l-pjaga tar-rifuġjati u l-migranti.  Jalla dawn l-irġiel u n-nisa jkunu dejjem milqugħin fil-komunitajiet Kattoliċi tagħna, u jsibu fihom qlub u djar miftuħa huma hu jfittxu li jibdew ħajja ġdida.
Għeżież ħuti Isqfijiet, fl-Eżortazzjoni Appostolika tiegħi “Il-Ferħ tal-Evanġelju”, li ġiet ippubblikata fi tmiem is-Sena tal-Fidi li fakkret il-50 annversarju mill-ftuħ tal-Konċilju Vatikan II, stqarrejt it-tama tiegħi li l-insara kollha jibdew kapitlu ġdid ta’ evanġeliżazzjoni karatteriżżat mill-ferħ tal-Evanġelju billi jfittxu toroq ġodda għall-mixja tal-Knisja fis-snin li ġejjin (nr. 1).  Issa wasal iż-żmien li terġa’ tingħata ħajja ġdida lid-don prezzjuż tal-fidi biex iġġeddu s-servizz żelanti lejn il-poplu t’Alla!  Jalla l-qaddisin tal-Afrika jkunu magħkom bl-interċessjoni tagħhom.  Jalla S-Sinjura tagħna tal-Afrika tkun dejjem maġenbkom u tmexxikom, intom li qed tieħdu sehem fil-missjoni ta’ Kristu li tgħallmu, tqaddsu u tmexxu.

B’dawn is-sentimenti u b’imħabba kbira nagħti il-Benedizzjoni Appostolika tiegħi lilkom, u lill-maħbubin saċerdoti kollha, lir-reliġjużi u lill-fidili lajċi tal-pajjiżi tagħkom.

